
Onkareshvara Mahatmyam

ఓంకారేశ్వరమహాత్మ్యమ్

పార్వతీ -

మహాదేవమహానన్దకరుణామృతసాగర  ।
శ్రుతముత్తమమాఖ్యానం  మహాకాలగణస్య చ ॥౨॥
కిం వాన్యత్ ప్రీతిజనకం  క్షేత్రమస్తి  మహేశ్వర ।
క్షేత్రాణాం  త్వం పతిః శమ్భో విశిష్టం  వక్తుమర్హసి  ॥ ౩॥
ఈశ్వరః -
క్షేత్రమస్త్యేకముత్కృష్టముత్ఫుల్లకమలాననే    ।
ఓఙ్కారం నామ విమలం కలికల్మషనాశనమ్ ॥ ౪॥
తత్ర శైవవరా  నిత్యం నివసన్తి సహస్రశః  ।
తే సర్వే మమ లిఙ్గార్చాం  కుర్వన్త్యేవ ప్రతిక్షణమ్  ॥ ౫॥
భాసితాభాసితైర్నిత్యం  శాన్తా దాన్తా జితేన్ద్రియాః  ।
రుద్రాక్షవరభూషాఢ్యా  భాలాక్షాన్యస్తమానసాః ॥౬॥
తత్రాస్తి   సరితాం శ్రేష్ఠా  లిఙ్గసఙ్గతరఙ్గితా    ।
నర్మదా శర్మదా నిత్యం స్నానాత్పానావగాహనాత్ ॥ ౭॥
పాపౌఘసఙ్ఘభఙ్గాఢ్యా   వాతపోతసుశీతలా ।
తత్రాస్తి   కుణ్డముత్కృష్టమోఙ్కారాఖ్యం   శుచిస్మితే ॥౮॥
తత్కుణ్డదర్శనాదేవ  మల్లోకే  నివసేచ్చిరమ్ ।
తత్కుణ్డోదకపానేన  హృది లిఙ్గం  ప్రజాయతే  ॥౯॥
భావాః పిబన్తి తత్కుణ్డజలం  శీతం విముక్తయే ।
తృప్తిం ప్రయాన్తి  పితరః తత్కుణ్డజలతర్పితాః  ॥ ౧౦॥
సదా తత్కుణ్డరక్షార్థం   గణాః సంస్థాపితా  మయా ।
కుణ్డధారప్రభృతయః   శూలముద్గరపాణయః  ॥ ౧౧॥
గజేన్ద్రచర్మవసనా  మృగేన్ద్రసమవిక్రమాః   ।

హరీన్ద్రానపి  తే హన్యుర్గిరీన్ద్రసమవిగ్రహాహ    ॥ ౧౨॥
ధనుఃశరకరాః సర్వే జటాశోభితమస్తకాః ।
అగ్నిరిత్యాదిభిర్మన్త్రైర్భస్మోద్ధూలితవిగ్రహా    ॥ ౧౩॥
సఙ్గ్రామముఖరాః  సర్వే గణా మేదురవిగ్రహాః  ।
కదాచిదననుజ్ఞాప్త   తాన్ గణాన్ మదదర్పితః ॥ ౧౪॥
అప్సరోభిః పరివృతో మరుతాం పతిరుద్ధతః  ।
ఆరుహ్యాభ్రమునాథం  తం క్రీడితుం  నర్మదాజలే ॥ ౧౫॥
సమాజగామ త్వరితః శచ్యా సాకం శివే తదా ।
తదా తం గణపాః క్రుద్ధాః   సర్వే తే హ్యతిమన్యవః ॥ ౧౬॥
సగజం పాతయన్నబ్ధౌ శచ్యా సాకం సురేశ్వరమ్ ।
సురాంస్తదా సవరుణాన్ బిభిదుః పవనానలాన్ ॥ ౧౭॥
నిస్త్రింశవరధారాభిః  సుతీక్ష్ణాగ్రైః   శిలీముఖైః  ।
ముద్గరైర్బిభిదుశ్చాన్యే   సవాహాయుధభూషణాన్ ॥ ౧౮॥
వివాహనాంస్తదా దేవాన్ స్రవద్రక్తాన్   స్ఖలత్పదాన్  ।
కాన్దిశీకాన్  ముక్తకేశాన్ క్షణాచ్చక్రుర్గణేశ్వరాః   ॥ ౧౯॥
అప్సరాస్తా వికన్నరాః రుదన్త్యో ముక్తమూర్ధజాః  ।
హాహా బతేతి క్రన్దన్త్యః    స్రవద్రక్తార్ద్రవాససః    ॥౨౦॥
తథా దేవగణాః సర్వే శక్రాద్యా  భయకమ్పితాః ।
ఓఙ్కారం తత్ర తల్లిఙ్గం   శరణం జగ్మురీశ్వరమ్ ॥౨౧॥
॥ ఇతి శివరహస్యాన్తర్గతే  శివపార్వతీసంవాదే ఓఙ్కారేశ్వరమహాత్మ్యమ్ ॥
-॥ శ్రీశివరహస్యమ్  । భర్గాఖ్యః  పఞ్చమాంశః । అధ్యాయః ౭।౨-౨౧॥
- .. shrIshivarahasyam . bhargAkhyaH panchamAMshaH . adhyAyaH 7. 2-21..

Notes:

Shiva describes to Parvati, the glory of Omkareshwara Jyotirlinga situated at the banks of

River Narmada.

The shloka numbers are same as in the referenced text.

